
3-й час
Тропа́рь Антипа́схи, глас 7
Запеча́тану гро́бу,/ живо́т от гро́ба возсия́л еси́, Христе́ Бо́же,/ и две́рем заключе́нным,/ ученико́м предста́л еси́,/ всех воскресе́ние;/ дух пра́вый те́ми обновля́я нам,// по вели́цей Твое́й ми́лости.
Конда́к Антипа́схи, глас 8
Любопы́тною десни́цею/ жизнопода́тельная Твоя́ ре́бра Фома́ испыта́, Христе́ Бо́же;/ созаключе́нным бо две́рем я́ко вшел еси́,/ с про́чими апо́столы вопия́ше Тебе́:// Госпо́дь еси́ и Бог мой.
6‑й час
Тропа́рь Антипа́схи, глас 7
Запеча́тану гро́бу,/ живо́т от гро́ба возсия́л еси́, Христе́ Бо́же,/ и две́рем заключе́нным,/ ученико́м предста́л еси́,/ всех воскресе́ние;/ дух пра́вый те́ми обновля́я нам,// по вели́цей Твое́й ми́лости.
Конда́к Антипа́схи, глас 8
Любопы́тною десни́цею/ жизнопода́тельная Твоя́ ре́бра Фома́ испыта́, Христе́ Бо́же;/ созаключе́нным бо две́рем я́ко вшел еси́,/ с про́чими апо́столы вопия́ше Тебе́:// Госпо́дь еси́ и Бог мой.
Божественная Литургия свт. Иоанна Златоуста
Входное
Попразднство Пасхи: Прииди́те, поклони́мся и припаде́м ко Христу́. Спаси́ ны, Сы́не Бо́жий, Воскресый из ме́ртвых, пою́щия Ти: аллилу́иа. Единожды.
Затем лик поет тропари и кондаки по уставу.
Тропа́рь Трио́ди (Антипа́схи), гла́с 7
Запеча́тану гро́бу,/ живо́т от гро́ба возсия́л еси́ Христе́ Бо́же,/ и две́рем заключе́нным,/ ученико́м предста́л еси́,/ все́х воскресе́ние:/ Дух пра́вый те́ми обновля́я на́м,// по вели́цей твое́й ми́лости.
Тропа́рь хра́ма Богородицы или храма свята́го
Сла́ва Отцу́, и Сы́ну, и Свято́му Ду́ху.
конда́к хра́ма свята́го
И ны́не, и при́сно, и во ве́ки веко́в. Ами́нь.
конда́к Трио́ди (Антипа́схи), гла́с 8
Любопы́тною десни́цею, жизнопода́тельная твоя́ ре́бра Фома́ испыта́ Христе́ Бо́же:/ созаключе́нным бо две́рем я́ко вше́л еси́,// с про́чими апо́столы вопия́ше тебе́: Госпо́дь еси́ и Бог мо́й.
Чтение Апостола
По окончании Трисвятого диакон, возглашает: Во́нмем.
Священник: Мир всем.
Чтец: И ду́хови твоему́.
Диакон: Прему́дрость.
Прокимен Вторник 2-й седмицы по Пасхе
Чтец: Прокимен, глас 3: Ве́лий Госпо́дь на́ш, и ве́лия кре́пость Его́,/ и ра́зума Его́ не́сть числа́.
Лик: Ве́лий Госпо́дь на́ш, и ве́лия кре́пость Его́,/ и ра́зума Его́ не́сть числа́.
Чтец: Стих: Хвали́те Го́спода я́ко бла́г псало́м: Бо́гови на́шему да услади́тся хвале́ние.
Лик: Ве́лий Госпо́дь на́ш, и ве́лия кре́пость Его́,/ и ра́зума Его́ не́сть числа́.
Чтец: Ве́лий Госпо́дь на́ш, и ве́лия кре́пость Его́, 
Лик: и ра́зума Его́ не́сть числа́.
Диакон: Прему́дрость.
Во время пения прокимна и чтения Апостола диакон кадит престол, алтарь, служащих, а также иконостас и весь народ.
И чтец надписание Апостола: Дея́ний святы́х Апо́стол чте́ние.
И паки диакон: Во́нмем.
Рядовое: 
Зачало 11 В среду вторыя недели. (Деян.4:13-22)
Во дни о́ны, ви́дяще иуде́и Петро́во дерзнове́ние и Иоа́нново и разуме́вше, я́ко челове́ка некни́жна еста́ и про́ста, дивля́хуся, зна́ху же их, я́ко со Иису́сом бе́ста. Ви́дяще же исцеле́вшаго челове́ка с ни́ма стоя́ща, ничто́же имя́ху проти́ву рещи́. Повеле́вше же и́ма вон из со́нмища изы́ти, стяза́хуся ко друг дру́гу, глаго́люще: что сотвори́м челове́кома си́ма? Я́ко у́бо наро́читое зна́мение бысть и́ма, всем живу́щим во Иерусали́ме я́ве, и не мо́жем отврещи́ся, но да не бо́лее простре́тся в лю́дех, преще́нием да запрети́м и́ма ктому́ не глаго́лати о и́мени сем ни еди́ному от челове́к. И призва́вше их, запове́даша и́ма отню́д не провещава́ти ниже́ учи́ти о и́мени Иису́сове. Петр же и Иоа́нн отвеща́вше к ним ре́ста: а́ще пра́ведно есть пред Бо́гом вас послу́шати па́че, не́жели Бо́га, суди́те? Не мо́жем бо мы, я́же ви́дехом и слы́шахом, не глаго́лати. Они́ же призапре́щше и́ма, пусти́ша я́, ничто́же обре́тше ка́ко му́чити их, люде́й ра́ди, я́ко вси прославля́ху Бо́га о бы́вшем. Лет бо бя́ше мно́жае четы́редесяти челове́к той, на не́мже бысть чу́до сие́ исцеле́ния.
Священник: Мир ти.
Чтец: И ду́хови твоему́.
Диакон: Прему́дрость.
Чтец: Аллилу́иа. Аллилу́иа. Аллилу́иа, глас 8.
Лик: Аллилу́иа. Аллилу́иа. Аллилу́иа.
Аллилуиарий Понедельник 2-й седмицы по Пасхе
Чтец: Прииди́те возра́дуемся Го́сподеви, воскли́кнем Бо́гу Спаси́телю на́шему.
Лик: Аллилу́иа. Аллилу́иа. Аллилу́иа.
Чтец: Я́ко Бо́г ве́лий Госпо́дь, и Ца́рь ве́лий по все́й земли́
Лик: Аллилу́иа. Аллилу́иа. Аллилу́иа.
Задостойник, глас 1
Припев: А́нгел вопия́ше Благода́тней:/ Чи́стая Де́во, ра́дуйся!/ И па́ки реку́: ра́дуйся!/ Твой Сын воскре́се/ тридне́вен от гро́ба,/ и ме́ртвыя воздви́гнувый;// лю́дие, весели́теся!
Ирмо́с: Свети́ся, свети́ся,/ но́вый Иерусали́ме:/ сла́ва бо Госпо́дня/ на тебе́ возсия́./ Лику́й ны́не/ и весели́ся, Сио́не./ Ты же, Чи́стая, красу́йся, Богоро́дице,// о воста́нии Рождества́ Твоего́.
Причастны
Причастен Среда 2-й седмицы по Пасхе
Похвали́ Иерусали́ме Го́спода, хвали́ Бо́га твоего́ Сио́не.

